
УВОДЗІНЫ 

 

Жыццё абмежавана нараджэннем і смерцю, адлюстраванымі чалавекам 

у спецыяльных абрадах. Яны праз практычныя і сімвалічныя дзеянні 

раскрываюць пануючыя рэлігійныя ўяўленні. Вывучэнне абрадаў дазваляе 

даведацца аб асаблівасцях не толькі духоўнай, але і матэрыяльнай культуры 

грамадства. Калі размова ідзе аб аддаленых ад нас перыядах, абрадавыя дзеянні 

даследуюцца па матэрыяльных рэштках пахавальных помнікаў. 

Сістэматычнае вывучэнне пахаванняў у свеце пачалося ў канцы ХVIII — 

пачатку ХІХ ст.
1

 Аматарскія раскопкі курганоў на тэрыторыі Беларускага 

Падзвіння пачаліся ў канцы ХVIII ст. і працягваліся ў ХІХ ст.
2
 Атрыманыя пры 

даследаванні курганоў ў ХХ — пачатку XXI ст. даныя далі інфармацыю пра 

асаблівасці пахавальнага абраду другой паловы І тысячагоддзя н.э. і ХІ–ХІІ стст.
3
 

Адначасова пачалося этнаграфічнае вывучэнне Беларускага Падзвіння, што 

дазволіла прасачыць эвалюцыю пахавальнай абраднасці ў ХХ — пачатку ХХІ ст.
4
 

На гэтым фоне пахавальны абрад насельніцтва Беларускага Падзвіння ХIV–

ХVIII стст. і яго матэрыяльнае ўвасабленне ў пахавальных помніках застаюцца 

найменш вывучанымі ў параўнанні як з папярэдняй, так і з наступнай эпохамі. 

Познесярэдневяковыя пахавальныя помнікі Беларусі да канца ХХ ст. 

даследаваліся пераважна ў выніку выпадковага выяўлення. Толькі ў 1990-х гг. 

яны былі асэнсаваны як самастойны прадмет археалагічнага даследавання. 

На сённяшні момант ў выніку раскопак А. В. Вайцяховіча, Д. У. Дука, 

Л. У. Дучыц, А. В. Квяткоўскай, М. В. Клімава, А. Л. Коца, П. С. Курловіч, 

Г. В. Ласкавага, В. М. Ляўко, І. У. Магалінскага, С. В. Тарасава, З. А. Харытановіч 

(Ільчышын), В. У. Чараўко і іншых даследчыкаў назапашаны вялікі матэрыял. Але 

комплексныя работы, прысвечаныя пахавальным помнікам Беларускага Падзвіння 

ХIV–ХVIII ст., адсутнічаюць. Гэта абумоўлівае актуальнасць даследавання. 

Тэрытарыяльныя межы даследавання ахопліваюць Беларускае Падзвінне — 

рэгіён на поўначы Беларусі з гісторыка-этнаграфічнымі асаблівасцямі. Ён 

у асноўным супадае з басейнам Заходняй Дзвіны ў межах Беларусі (Віцебская 

вобласць без Талачынскага, Аршанскага і Дубровенскага раёнаў). Докшыцкі раён, 

дзе знаходзяцца прытокі Дзвіны, Нёмана і Дняпра, разглядаецца як буферная зона. 

                                                 

1
 Гуляев, В. И. Изучение погребального обряда в зарубежной археологии / В. И. Гуляев // Краткие 

сообщения института археологии РАН. — 2010. — Вып. 224. — С. 5–19. — С. 6. 
2
 Алексеев, Л. В. Археология и краеведение Беларуси: XVI в. — 30-е годы ХХ в. / Л. В. Алексеев ; под ред. 

Б. А. Рыбакова. — Мінск : Бел. навука, 1996. — 206 с. — С. 16 
3
 Штыхаў, Г. В. Крывічы: па матэрыялах раскопак курганоў у Паўночнай Беларусі / Г. В. Штыхаў. — 

Мінск : Навука і тэхніка, 1992. — 191 с. ; іл.; Вайцяховіч, А. В. Развіццё форм і відаў пахавальнага абраду на 

тэрыторыі Полацкай зямлі ў Х–ХІІ стст. : аўтарэф. дыс. … канд. гіст. навук : 07.00.06 — археалогія / 

А. В. Вайцяховіч ; Інстытут гісторыі НАН Беларусі. — Мінск, 2011. — 27 с. 
4
 Аўсейчык, У. Я. Эвалюцыя пахавальна-памінальнай абраднасці беларусаў Падзвіння ў ХХ — пачатку ХХІ 

стагоддзя : аўтарэф. дыс. ... канд. гіст. навук: 07.00.07 — этнаграфія, этналогія і антрапалогія / У. Я. Аўсейчык ; 

Цэнтр даследаванняў беларускай культуры, мовы і літаратуры НАН Беларусі. — Мінск, 2013. — 21 с. 

Палітычна тэрыторыя Беларускага Падзвіння ў дзяржаўны перыяд звязана з 

развіццём Полацкага княства, а затым з працяглым існаваннем Полацкай 

і Віцебскай земляў (з пачатку ХVI ст. — ваяводстваў) у межах Вялікага Княства 

Літоўскага і Рэчы Паспалітай
5

. Храналагічныя межы даследавання — ХIV–

ХVIII стст. — адпавядаюць традыцыйнаму падзелу археалагічнага і гістарычнага 

матэрыялу
6
. У пачатку ХIV ст. Полацкая і Віцебская землі канчаткова былі 

ўключаны ў склад Вялікага Княства Літоўскага. У канцы ХVIII ст. у выніку трох 

падзелаў Рэчы Паспалітай рэгіён быў далучаны да Расійскай імперыі. 

Разглядаемы перыяд вылучаецца шэрагам этнічных, сацыяльных і канфесійных 

працэсаў (фарміраванне беларускай народнасці, росквіт феадалізму і пачатак яго 

заняпаду, контррэфармацыя), якія аказвалі ўплыў і на пахавальны абрад. 

 

АГУЛЬНАЯ ХАРАКТАРЫСТЫКА РАБОТЫ 

 

Сувязь работы з буйнымі навуковымі праграмамі і тэмамі 

Дысертацыйнае даследаванне выканана ў межах Дзяржаўнай праграмы 

фундаментальных даследаванняў па гісторыі Беларусі на 2006–2010 гг. 

«Матэрыяльная культура насельніцтва Беларусі ў першабытную і сярэдневяковую 

эпохі (сістэматызацыя, класіфікацыя і інтэрпрэтацыя матэрыялаў)», зацверджанай 

пастановай Савета Міністраў Рэспублікі Беларусь № 512 ад 17.05.2005, 

Дзяржаўнай праграмы навуковых даследаванняў на 2011–2015 гг. «Гуманітарныя 

навукі як фактар развіцця беларускага грамадства і дзяржаўнай ідэалогіі» 

(«Гісторыя, культура, грамадства, дзяржава»), зацверджанай пастановай Савета 

Міністраў Рэспублікі Беларусь № 886 ад 09.06.2010 (падпраграма № 1 «Гісторыя, 

духоўная і матэрыяльная культура беларускага народа», заданне «Сацыяльная 

тапаграфія, гаспадарка, культура і антрапалогія насельніцтва Полацка і Полацкай 

зямлі ў IХ–ХVIII стст.»), Дзяржаўнай праграмы навуковых даследаванняў 

«Эканоміка і гуманітарнае развіццё беларускага грамадства» на 2016–2020 гг., 

зацверджанай пастановай Савета Міністраў Рэспублікі Беларусь № 483 ад 

10.06.2015 (падпраграма 12.1. «Гісторыя і культура», заданні 1.1.01. «Беларускія 

землі ў першабытную эпоху, сярэдневякоўе і ранні новы час: археалагічныя 
                                                 

5
 Гісторыя Беларусі : у 6 т. Т. 2. Беларусь у перыяд Вялікага Княства Літоўскага / Ю. Бохан, Г. Галенчанка, 

В. Голубеў [і інш.] ; рэдкал. : М. Касцюк (гал. рэд.) [і інш.]. — Мінск : Экаперспектыва, 2008. — 688 с. ; іл. — 

С. 77–81, 169, 179–181; Левко, О. Н. Средневековые территориально-административные центры северо-восточной 

Беларуси: формирование и развитие / О. Н. Левко. — Минск : Бел. навука, 2004. — 280 с. ; ил. — С. 60–68, 79–81, 

169; Любавский, М. Областное деление и местное управление Литовско-Русского государства ко времени издания 

Первого Литовского Статута. Исторические очерки / М. Любавский. — М. : Университетская типография, 1892. — 

VIII с. + 884 с. + с. А–С + VI с. — С. 2–3, 28–32, 248, 254. 
6
 Археалогія Беларусі. У 4 т. — Мінск : Бел. навука, 1997–2001. — Т. 4. Помнікі XIV–XVIII стст. / 

В. М. Ляўко [і інш.] ; пад рэд. В. М. Ляўко [і інш.]. — 2001. — 597 с. ; іл.; Гісторыя Беларусі : у 6 т. Т. 2. Беларусь у 

перыяд Вялікага Княства Літоўскага / Ю. Бохан, Г. Галенчанка, В. Голубеў [і інш.] ; рэдкал. : М. Касцюк (гал. рэд.) 

[і інш.]. — Мінск : Экаперспектыва, 2008. — 688 с. ; іл.; История белорусской государственности. В 5 т. Т. 1 : 

Белорусская государственность: от истоков до конца ХVIII в. / А. А. Коваленя [и др.] ; отв. ред. тома: О. Н. Левко, 

В. Ф. Голубев. — Минск : Бел. навука, 2018. — 598 с. 

помнікі, тэрыторыя, насельніцтва, эканоміка і культура» і 1.1.02. «Сацыяльна-

эканамічныя працэсы на тэрыторыі Беларусі ў ІХ — пачатку ХХІ ст.: 

крыніцазнаўства, гістарыяграфія, антрапалогія і іншыя спецыяльныя 

даследаванні»). 

Дысертацыйнае даследаванне таксама выконвалася ў межах 

дзяржбюджэтнай тэмы ўстановы адукацыі «Полацкі дзяржаўны ўніверсітэт» 

«Гісторыя краязнаўства на Віцебшчыне ў ХІХ–ХХ стст.» ГБ 0726 (2008–2010 гг.) 

і комплекснай рэгіянальнай праграмы навуковых даследаванняў кафедры гісторыі 

і турызму Полацкага дзяржаўнага ўніверсітэта «Гісторыка-культурны 

і турыстычны патэнцыял Беларускага Падзвіння» (2015).  

Асобныя аспекты даследавання распрацаваны ў межах грантаў Міністэрства 

адукацыі Рэспублікі Беларусь ГБ 2511 «Пахавальныя помнікі Беларускага 

Падзвіння XIV–XVIII стст.» на 2011 г. (дзяржаўная рэгістрацыя № 20113143 ад 

09.09.2011), Беларускага рэспубліканскага фонду фундаментальных 

даследаванняў «Сельскія пахавальныя помнікі ХIV–ХVIII стст.: лакальныя 

асаблівасці і развіццё пахавальнай абраднасці» на 2014–2016 гг. (дзяржаўная 

рэгістрацыя № 20142989 ад 14.11.2014), а таксама гранта Беларускага 

рэспубліканскага фонду фундаментальных даследаванняў «Семантыка 

традыцыйнага культурнага ландшафту Беларускага Падзвіння: эвалюцыя 

і трансфармацыя ў ХХ — пачатку ХХI стст.» на 2018–2020 гг. (дзяржаўная 

рэгістрацыя № 20181520 ад 21.08.2018). 

Мэта і задачы даследавання 

Мэтай дысертацыі з’яўляецца характарыстыка пахавальных помнікаў 

Беларускага Падзвіння XIV–XVIII стст. як матэрыяльнага ўвасаблення 

пахавальнага абраду насельніцтва рэгіёна. Для дасягнення пастаўленай мэты 

неабходна вырашыць наступныя задачы: 

1) сістэматызаваць, абагульніць звесткі аб пахавальных помніках 

Беларускага Падзвіння ХIV–ХVIII стст. і распрацаваць іх класіфікацыю; 

2) на падставе тэрытарыяльнага размеркавання пахавальных помнікаў 

Беларускага Падзвіння ХIV–ХVIII стст. абгрунтаваць характар заселенасці 

вывучаемага рэгіёна; 

3) вызначыць адметнасці, храналогію і фактары ўплыву на развіццё сельскіх 

і гарадскіх пахавальных помнікаў рэгіёна; 

4) класіфікаваць інвентар пахавальных помнікаў і вызначыць яго 

храналогію; 

5) рэканструяваць развіццё пахавальнага абраду сельскага і гарадскога 

насельніцтва Беларускага Падзвіння ХIV–ХVIII стст. 

Аб’ект дысертацыйнага даследавання — пахавальны абрад насельніцтва 

Беларусі XIV–XVIII стст. Прадмет даследавання — пахавальныя помнікі 

Беларускага Падзвіння XIV–XVIII стст. 

Навуковая навізна 

1) распрацавана класіфікацыя пахавальных помнікаў Беларускага Падзвіння 

ХIV–ХVIII стст., вылучаны іх катэгорыі, падкатэгорыі і віды; 

2) упершыню ў выніку сістэматызацыі звестак аб пахавальных помніках 

Беларускага Падзвіння ХIV–ХVIII стст. праведзена картаграфаванне могільнікаў 

і вызначаны характар заселенасці рэгіёна; 

3) прасочаны адметнасці пахавальных помнікаў сельскага і гарадскога 

насельніцтва Беларускага Падзвіння ХIV–ХVIII стст., храналагічныя змены 

і фактары ўплыву на іх развіццё; 

4) прадстаўлена класіфікацыя інвентару пахавальных помнікаў Беларускага 

Падзвіння ХIV–ХVIII стст. з вылучэннем асобных груп, катэгорый і відаў, 

вызначана яго храналогія; 

5) рэканструявана развіццё пахавальнага абраду сельскага і гарадскога 

насельніцтва Беларускага Падзвіння ХІV–ХVІІІ стст. 

Методыка даследавання 

Метадалагічны падмурак даследавання склалі прынцыпы гістарызму, 

аб’ектыўнасці і сістэмнасці. Даследаванне праводзілася з дапамогай 

агульнанавуковых, спецыяльных гістарычных, археалагічных 

і міждысцыплінарных метадаў. Выкарыстоўваліся метады і прыёмы палявой 

(візуальная разведка, фотафіксацыя, раскопкі) і камеральнай (апісанне, 

стратыграфічны метад) археалогіі. На кабінетным этапе даследавання ўжываліся 

агульнанавуковыя агульналагічныя (аналіз, сінтэз, параўнанне, абагульненне, 

індукцыя і дэдукцыя, класіфікацыя) і міждысцыплінарныя метады (картаграфічны 

і статыстычны). Выкарыстоўваліся агульнанавуковыя метады тэарэтычнага 

пазнання: сістэмны, гістарычны, фармалізацыя. Ужываліся спецыяльныя 

гістарычныя метады: гісторыка-параўнаўчы і гісторыка-генетычны. 

Палажэнні, якія выносяцца на абарону: 

1. Згодна распрацаванай класіфікацыі, сельскія пахавальныя помнікі 

ўключаюць дзве катэгорыі: 1) могільнікі на пляцоўках курганных груп (пахаванні 

ўпушчаны ў насыпы курганоў або размешчаны ў міжкурганнай прасторы); 

2) грунтавыя могільнікі (падкатэгорыя: грунтавыя могільнікі на пляцоўках 

гарадзішчаў). Паводле надмагільных збудаванняў вылучаны чатыры віды сельскіх 

могільнікаў: 1) з каменнымі надмагіллямі; 2) з каменнымі надмагіллямі 

і каменнымі крыжамі; 3) з каменнымі крыжамі; 4) без надмагілляў. 

Гарадскія пахавальныя помнікі ўключаюць дзве катэгорыі: 1) пахаванні ў 

храмах (тры падкатэгорыі: пад падлогай; у скляпах мураваных храмаў; у нішах, 

зробленых у сценах); 2) прыхрамавыя могільнікі. 

2. Картаграфаванне могільнікаў Беларускага Падзвіння ХIV–ХVIII стст. 

і аб’ектаў, якія маюць знешнія прыкметы пахаванняў даследуемага перыяду 

(каменныя надмагіллі і крыжы), сведчыць аб нераўнамерным характары 

заселенасці вывучаемага рэгіёна ў даследуемы перыяд, што звязана з рознымі 

ўмовамі для гаспадарчай дзейнасці.  

Большая частка могільнікаў лакалізавана на левым беразе Заходняй Дзвіны 

ўздоўж рэк Дзісна (Глыбоцкі раён), Ушача (Полацкі, Ушацкі, Лепельскі раёны), 

Ула (Бешанковіцкі раён) і іх прытокаў, а таксама на водападзеле Дзвіны 

і Бярэзіны (Докшыцкі раён). На правым беразе Дзвіны помнікі сустракаюцца 

пераважна на паўночным усходзе і ўсходзе.  

3. Сельскія могільнікі Беларускага Падзвіння ХIV–ХVIII стст. колькасна 

пераважаюць над гарадскімі. Па пісьмовых крыніцах вядомы сельскія 

прыхрамавыя могілкі, але археалагічна гэта не прасочана. 

Пахаванні на сельскіх могільніках абазначаны каменнымі надмагільнымі 

збудаваннямі і каменнымі крыжамі. Пахаванні ХIV–ХVI стст. маюць 

разнастайныя надмагіллі (вымасткі, абкладкі, хаатычна размешчаныя камяні, 

вялікія валуны) з камянёў розных памераў. Надмагіллі ХVII–ХVIII стст. 

складзены з камянёў невялікіх памераў і прадстаўлены абкладкамі і асобнымі 

валунамі. З ХVI ст. з’яўляюцца каменныя надмагільныя крыжы. 

Найбольш раннія пахаванні даследуемага перыяду адзначаны на 

могільніках, якія ўзніклі ў ХII–ХIII стст. і заняпалі ў ХIV ст. У ХIV–ХVI стст. 

на Беларускім Падзвінні пераважна існавалі могільнікі, не звязаныя з папярэднімі. 

ХVII–ХVIII стст. характарызуюцца з’яўленнем новых могільнікаў, частка з якіх 

працягвала існаваць у ХІХ ст. 

Гарадскія могільнікі адрозніваюцца ад сельскіх адсутнасцю каменных 

надмагільных збудаванняў і відавочнай прыналежнасцю да храмаў. Найбольш 

раннія пахаванні адносяцца да некропалей, якія дзейнічалі ў ХII–ХIV стст. Новыя 

прыхрамавыя могільнікі з’явіліся ў ХV–ХVI стст. У ХVII–ХVIII стст. іх колькасць 

узрасла. Пахаванні ў саміх храмах у межах даследуемага перыяду вядомы 

з ХVI ст. З развіццём культавага мураванага дойлідства ў ХVII–ХVIII стст. 

іх колькасць павялічылася. У храмах хавалі прадстаўнікоў сацыяльнай эліты 

(вышэйшае духавенства, шляхту, гарадскі патрыцыят). 

Да фактараў уплыву на развіццё пахавальных помнікаў адносяцца: 

1) гістарычная традыцыя (сувязь пахаванняў вывучаемага перыяду з могільнікамі 

папярэдняга часу); 2) сацыяльна-палітычныя катаклізмы (заняпад і ўзнікненне 

могільнікаў); 3) канфесійны фактар (заснаванне асобных могілак для розных 

канфесій); 4) змены ў тапаграфічнай структуры горада (узнікненне новых могілак 

на пасадах); 5) развіццё культавай архітэктуры (узнаўленне пахаванняў 

у мураваных храмах ХVIII ст.); 6) дзяржаўная палітыка (вынас могілак за межы 

гарадоў у канцы ХVIII ст.). 

4. Статыстычны аналіз пахавальнага інвентару даследаваных помнікаў 

сведчыць аб тым, што канон пахавання у XIV–XVIII стст. на тэрыторыі 

Беларускага Падзвіння быў хрысціянскі (сельскіх безынвентарных пахаванняў 

91%, гарадскіх — 88%). Пахавальны інвентар прадстаўлены дзвюма групамі 

прадметаў. Да першай адносяцца катэгорыі рэчаў, наяўнасць якіх у пахаваннях 

не супярэчыць нормам хрысціянскай рэлігіі (дэталі вопраткі, прадметы культу 

асабістага выкарыстання, упрыгажэнні, у тым ліку з хрысціянскай сімволікай). 

Другую групу складаюць пераважна манеты, прысутнасць якіх указвае на тое, што 

пахаванне зроблена не строга па хрысціянскіх канонах. Артэфакты другой групы 

могуць разглядацца як хрысціянскае пераасэнсаванне народнай традыцыі, якая 

склалася на аснове язычніцкай («абол памерлых», выкуп месца і г.д.). 

Пахавальны інвентар не мае вузкіх рамак бытавання. Асобныя катэгорыі 

інвентару звязаны толькі з сельскімі ці толькі з гарадскімі могільнікамі. Так, 

ціснёныя бляшкі ад жаночых галаўных убораў выяўлены выключна ў сельскіх 

пахаваннях. Знаходкі шкляных гузікаў адносяцца толькі да гарадскіх могілак. 

Нацельныя крыжыкі пераважна сустракаюцца ў гарадскіх пахаваннях. 

Памінальны інвентар прадстаўлены фрагментамі керамічнага посуду ХVI–

ХVIII стст. пад надмагільнымі збудаваннямі сельскіх могільнікаў. Гэта 

суадносіцца з этнаграфічна зафіксаванымі абрадамі «прыкладзінаў», «трацінаў», 

а таксама Дзядамі і Радаўніцай. 

5. Вылучаюцца агульныя і адметныя рысы пахавальнай абраднасці на 

сельскіх і гарадскіх могільніках. Агульныя рысы складаюць: 1) палажэнне цела 

пахаванага (цела знаходзілася ў выцягнутым на спіне стане з рукамі, складзенымі 

на тазавых касцях, жываце ці грудзях, пераважна галавой на захад з магчымымі 

сезоннымі адхіленнямі); 2) статыстычнае размеркаванне пахавальнага інвентару 

(большасць пахаванняў безінвентарная; найбольшая колькасць рэчаў 

прысутнічала ў жаночых пахаваннях, у мужчынскіх і асабліва ў дзіцячых 

пахаваннях інвентар абмежаваны); 3) наяўнасць і статыстычнае размеркаванне 

трун (труны зроблены з дошак, змацаваных цвікамі, радзей — складзены з дошак 

ці выдаўблены з цэльнага дрэва; яны маюцца ў 40% пахаванняў ХIV–ХVI стст. 

і ў 60% пахаванняў ХVII–ХVIII стст.). 

Адметныя рысы пахавальнай абраднасці: 1) сацыяльны аспект (пахаванне 

сацыяльнай эліты ва ўласных маёнтках, у храмах або каля іх у гарадах, аздабленне 

трун, адзенне з каштоўных тканін, больш разнастайны інвентар, складанне 

тэстаментаў, ахвяраванні храмам і манастырам, у пахаваннях вышэйшага 

духавенства — асаблівая вопратка; 2) канфесійны аспект (розная арыенціроўка 

памерлых, рэчы з выразнымі канфесійнымі прыкметамі, выкарыстанне 

могільнікаў пэўнай канфесіі); 3) у ХVII–ХVIII стст. на сельскіх могільніках 

зафіксаваны падпахаванні дзяцей ва ўжо існуючыя магілы (пераважна, жанчын), 

а таксама ажыццяўленне памінальных абрадаў (украпванні вугалю, зольныя 

праслойкі, памінальны інвентар). 

Асабісты ўклад саіскальніка 

Дысертацыя з’яўляецца самастойным навуковым даследаваннем. 

Упершыню на падставе вывучэння шырокага кола археалагічных крыніц 

распрацаваны класіфікацыі пахавальных помнікаў і інвентару. З улікам пісьмовых 

крыніц і даных фізічнай антрапалогіі, этнаграфіі рэканструяваны пахавальны 

абрад насельніцтва Беларускага Падзвіння ХIV–ХVIII стст., вылучаны агульныя 

і адметныя рысы пахавальнай абраднасці сельскіх і гарадскіх могільнікаў. 

У выніку ўласных раскопак саіскальніка сумарнай даследаванай плошчай 

каля 300 кв. м. на дзесяці сельскіх могільніках рэгіёна (Бірулі, Васькавічы, 

Доўгае, Дубраўка, Жарнасекава, Клешчына, Івесь, Ілава, Міхалінава, 

Мураўшчына) ускрыта 131 пахаванне (з парэшткамі не менш чым 152 памерлых). 

Атрыманы рэчавы і астэалагічны матэрыял дае ўнікальныя звесткі аб 

пахавальным абрадзе насельніцтва Беларускага Падзвіння ў ХIV–ХVIII стст. 

і вылучае дадзены рэгіён як адзіны даследаваны у гэтым навуковым напрамку на 

тэрыторыі Беларусі. 

Апрабацыя вынікаў дысертацыі 

Вынікі і матэрыялы даследаванняў былі апрабіраваны на 45 навуковых 

і навукова-практычных канферэнцыях на тэрыторыі Беларусі і Расіі, у тым ліку на 

3 замежных: «Новгород и Новгородская земля. История и археология» (2019, 

Вялікі Ноўгарад, Расійская Федэрацыя), «Археология Северной Руси и Балтики» 

(2019, Санкт-Пецярбург — Старая Ладага, Расійская Федэрацыя); «Новые 

материалы и методы археологического исследования: от критики источника 

к обобщению и интерпретации данных» (2019, Масква, Расійская Федэрацыя), — 

34 міжнародных: «Вынікі археалагічных даследаванняў на тэрыторыі Беларусі» 

(2011, 2012, 2013, 2016, 2017, 2018, 2019, Мінск); «Беларускае Падзвінне: вопыт, 

методыка і вынікі палявых даследаванняў» (2011, 2014, 2016, 2018, Полацк); 

«Полацк у гісторыі і культуры Еўропы» (2012, Полацк); «История и культура на 

стыке эпох и цивилизаций: историко-культурное наследие как ресурс и результат 

развития общества» (2015, Мінск); «Post mortem. Пахавальныя помнікі 

ў гісторыка-культурнай прасторы: праблемы вывучэння і захавання» (2016, 

Мінск); «Сацыяльныя структуры ў Вялікім Княстве Літоўскім: індывідуальнае 

і калектыўнае вымярэнне» (2019, Мінск); «Віцебскі край» (2016, 2018, Віцебск); 

«Гендер и проблемы коммуникативного поведения» (2016, Полацк); 

«Социальные, политические и культурные процессы на территории Центральной 

и Восточной Европы в исторической перспективе» (2016, Пінск); «Традиции 

и современное состояние культуры и искусств» (2016, Мінск); «Европа: 

актуальные проблемы этнокультуры» (2016, Мінск); «Из истории науки Беларуси: 

к 25-летию исторического факультета БрГУ имени А. С. Пушкина» (2016, Брэст); 

«Гісторыя і археалогія Полацка і Полацкай зямлі» (2017, Полацк); «Религия 

и общество» (2017, Магілёў); «Традиционный белорусский костюм в европейском 

культурном пространстве» (2017, Мінск); «Лістападаўскія сустрэчы — ХII» (2017, 

Мінск); «Проблемы истории и культуры пограничья: гуманитарное знание 

и вызовы времени» (2017, Верхнядзвінск); «Статут 1588 г.: заканадаўчыя гарантыі 

суверэнітэту ВКЛ» (2018, Мінск); «Романовские чтения — ХIII» (2018, Магілёў); 

«Этна-канфесіянальныя адносіны ў Вялікім Княстве Літоўскім» (2018, Мінск); 

«Актуальные проблемы архитектуры Белорусского Подвинья и сопредельных 

регионов» (2018 г., Наваполацк); «Pax militaris: людзі, узбраенне, фартыфікацыя 

(ад старажытнасці да пачатку XIX ст.)» (2019, Мінск); «Актуальные проблемы 

источниковедения» (2019, Віцебск); Міжнароднай навукова-практычнай 

канферэнцыі, прысвечанай 100-годдзю Віцебскага абласнога краязнаўчага музея 

(2018, Віцебск), — 8 рэспубліканскіх («Віцебскія старажытнасці» (2010, 2011, 

2012, 2014, Віцебск); «Лепельскія чытанні» (2018, Лепель); «Наука — 

образованию, производству, экономике» (2011, Віцебск), навукова-краязнаўчых 

канферэнцыях да 85- і 90-годдзя Краязнаўчага музея ў г. Полацку (2011, 2016, 

Полацк). 

Апублікаванасць вынікаў дысертацыі 

Па тэме дысертацыі апублікавана 43 навуковыя работы, у тым ліку 

12 артыкулаў у навуковых выданнях у адпаведнасці з п. 18 Палажэння аб 

прысуджэнні навуковых ступеняў і прысваенні навуковых званняў у Рэспубліцы 

Беларусь (аб’ёмам 6,02 аўтарскага аркуша), 1 раздзел у калектыўнай манаграфіі 

(у сааўтарстве), 27 артыкулаў у зборніках матэрыялаў навуковых канферэнцый, 

3 публікацыі — у зборніках тэзісаў навуковых канферэнцый. Без сааўтараў 

апублікавана 42 работы, у сааўтарстве — 1. Агульны аб’ём публікацый — 

16,20 аўтарскага аркуша. 

Структура і аб’ём дысертацыі 

Структура дысертацыі адпавядае мэце і задачам навуковага даследавання, 

патрабаванням ВАК Рэспублікі Беларусь і абумоўлена логікай выкладання 

матэрыялу. Дысертацыя ўключае ўводзіны; агульную характарыстыкі работы; 

асноўную частку з 6 глаў; заключэнне; бібліяграфічны спіс; 6 дадаткаў. Агульны 

аб’ём дысертацыі складае 342 старонкі, з іх 125 старонак займае асноўны тэкст, 

58 старонак — бібліяграфічны спіс, які ўключае спіс выкарыстаных крыніц 

(570 найменняў на беларускай, рускай, украінскай, польскай, англійскай, 

літоўскай і латышскай мовах) і спіс публікацый аўтара (43 пазіцыі на беларускай 

і рускай мовах), 159 старонак — дадаткі. 

 

АСНОЎНАЯ ЧАСТКА 

 

Першая глава «Гістарыяграфія. Крыніцы. Метады даследавання» змяшчае 

аналітычны агляд літаратуры па тэме дысертацыі, характарыстыку выкарыстаных 

крыніц і метадаў даследавання. Параграф 1.1 «Гістарыяграфія вывучэння 

пахавальных помнікаў Беларускага Падзвіння ХIV–ХVIII стагоддзяў» 

складаецца з трох падпараграфаў. У падпараграфе 1.1.1 «Данавуковыя ўяўленні 

аб пахавальных помніках Беларускага Падзвіння ХIV–ХVIII стагоддзяў» 

адзначана, што вывучэнню пахавальных помнікаў папярэднічала іх інтэрпрэтацыя 

мясцовым насельніцтвам. Некаторыя могільнікі даследуемага перыяду 

ўспрымаліся як аб’екты сакральнай тапаграфіі і былі матэрыяльным увасабленнем 

памяці аб ваенных падзеях. Асобныя пахавальныя помнікі выкарыстоўваліся як 

арыенціры на мясцовасці. Насельніцтва Беларускага Падзвіння сутыкалася 

з познесярэдневяковымі пахаваннямі і пры іх парушэнні, якія маглі насіць 

выпадковы (пры выкарыстанні старых могілак, будаўніцтве, сельскагаспадарчай 

дзейнасці) і мэтанакіраваны характар (пры падпахаванні, для здзяйснення 

рэлігійных абрадаў). 

У падпараграфе 1.1.2 «Вывучэнне познесярэдневяковых пахавальных 

помнікаў Беларускага Падзвіння ў канцы ХVIII — пачатку ХХ стагоддзя» 

разглядаецца дзейнасць археолагаў-аматараў і пераход да навуковага вывучэння 

помнікаў. Прасочана роля Я. Ф. Канкрына, З. Даленга-Хадакоўскага, П. І. Кёпена, 

К. і Я. Тышкевічаў, К. А. Гаворскага, М. Ф. Кусцінскага, Л. Ю. Лазарэвіча-

Шапялевіча, Ф. В. Пакроўскага, А. П. Сапунова, А. М. Семянтоўскага, 

Д. М. Струкава. 

Падпараграф 1.1.3 «Вывучэнне познесярэдневяковых пахавальных 

помнікаў Беларускага Падзвіння ў 20-х гг. ХХ — пачатку ХХІ стагоддзя» 

характарызуе дзейнасць археолагаў навейшага часу. У 1920–1930-х гг., 

нягледзячы на даследаванні А. М. Ляўданскага, А. і У. Галубовічаў, вывучэнне 

познесярэдневяковых пахаванняў па-ранейшаму не мела мэтанакіраванага 

характару. Пасляваенны час адзначаны захадамі па стварэнні археалагічнай карты 

Беларусі (Л. В. Аляксееў, Г. В. Штыхаў). З пачаткам мэтанакіраванага вывучэння 

культурнага слою гарадоў Беларускага Падзвіння ХIV–ХVIII стст. пачалося 

даследаванне могільнікаў Віцебска (В. М. Ляўко, Т. С. Бубенька) і Полацка 

(С. В. Тарасаў). Разгарнулася мэтанакіраванае вывучэнне пахаванняў з каменнымі 

надмагіллямі (А. В. Квяткоўская, Л. У. Дучыц). Сучасны этап у вывучэнні 

познесярэдневяковых пахаванняў рэгіёна пачаўся ў 1990-х гг., калі гэтыя аб’екты 

былі асэнсаваны як самастойны прадмет даследавання. На сённяшні момант 

археалагічным вывучэннем пахавальных помнікаў Беларускага Падзвіння ХIV–

ХVIII стст. займаюцца А. В. Вайцяховіч, Д. У. Дук, М. В. Клімаў, А. Л. Коц, 

П. С. Курловіч, В. М. Ляўко, І. У. Магалінскі, З. А. Харытановіч, В. У. Чараўко. 

У параграфе 1.2 «Крыніцы» прааналізаваны выкарыстаныя аўтарам 

археалагічныя, пісьмовыя і выяўленчыя крыніцы. Падпараграф 

1.2.1 «Археалагічныя крыніцы» прысвечаны тром групам археалагічных 

крыніц. Першую з іх складаюць пахавальныя помнікі. Аўтарам праведзены 

даследаванні дзесяці грунтавых могільнікаў: Бірулі, Васькавічы, Доўгае, Івесь, 

Дубраўка, Жарнасекава, Клешчына, Ілава, Міхалінава, Мураўшчына. 

Другая група прадстаўлена справаздачнай дакументацыяй па выніках 

археалагічных даследаванняў. Інфармацыя аб месцазнаходжанні шэрагу 

познесярэдневяковых пахавальных помнікаў Віцебскай вобласці, іх апісанне 

і вынікі праведзеных даследаванняў утрымліваюцца як у справаздачах 

Т. С. Бубенька, Д. У. Дука, Л. У. Дучыц, Э. М. Зайкоўскага, А. В. Квяткоўскай, 

М. В. Клімава, А. Л. Коца, П. С. Курловіч, Г. В. Ласкавага, В. М. Ляўко, 

І. У. Магалінскага, Л. Д. Побаля, П. А. Рапапорта, С. В. Тарасава, Г. В. Штыхава, 

З. А. Харытановіч (Ільчышын), так і ў публікацыях названых аўтараў.
7
 

Трэццю групу археалагічных крыніц складаюць выяўленыя на пахавальных 

помніках артэфакты. Інвентар пахаванняў ХIV–ХVIII стст. нешматлікі. Найбольш 

частай знаходкай на сельскіх могілках з’яўляюцца выяўленыя ў верхніх пластах 

культурнага слою фрагменты керамікі, якія інтэрпрэтуюцца як памінальны 

інвентар. Пахавальны інвентар — упрыгажэнні, прадметы-маркеры канфесійнай 

прыналежнасці, дэталі адзення і абутку, манеты — сустракаюцца значна радзей. 

Больш распаўсюджанай знаходкай з’яўляюцца фрагменты цвікоў ад трун. 

Падпараграф 1.2.3 «Пісьмовыя і выяўленчыя крыніцы». Унікальнай 

апавядальнай крыніцай з’яўляецца «Праўдзівы і грунтоўны аповед пра веру русаў, 

іх шлюбныя і пахавальныя абрады, побыт і адзенне…» Паўля Одэрборна,
8
 які 

ўтрымлівае звесткі аб пахавальных традыцыях познесярэдневяковага 

насельніцтва Полацка-Дзісенскага Падзвіння. У другой палове ХVI–ХVIII ст. 

у асяроддзі шляхты і мяшчан Вялікага Княства Літоўскага набыла пашырэнне 

практыка складання завяшчанняў-тэстаментаў
9
. Асноўны змест тэстаментаў 

                                                 

7
 Дук, Д. У. Полацк і палачане (IX–XVIII стст.) / Д. У. Дук — Наваполацк : ПДУ, 2010. — 180 с. ; іл.; 

Дук, Д. У. Могілкі на стрэлцы Ніжняга замка ў Полацку / Д. У. Дук, В. А. Емяльянчык, А. Л. Коц // Матэрыялы па 

археалогіі Беларусі. — Мінск, 2018. — Вып. 29. — С. 171–182; Дучыц, Л. Пахавальныя помнікі наваколіц 

Падсвілля / Л. Дучыц, А. Квяткоўская // Гістарычна-археалагічны зборнік. — Мінск, 1994. — № 4. — С. 58–70; 

Зайковский, Э. М. Исследование памятников неолита и бронзы Северной Белоруссии / Э. М. Зайковский // 

Археологические открытия 1981 года. — М. : Наука, 1983. — С. 347–348; Клімаў, М. В. Лучанскі грунтовы 

могільнік І / М. В. Клімаў // Віцебскія старажытнасці : матэрыялы навуковых канферэнцый / рэдкал. : Г. У. Савіцкі 

[і інш.]. — Мінск : Нацыянальная бібліятэка, 2013. — С. 20–23; Курлович, П. С. Курган у деревни Илово 

Шумилинского района (итоги археологических и антропологических исследований 2016 г.) / П. С. Курлович, 

Н.  Н. Помазанов // Беларусь праз прызму рэгіянальнай гісторыі : Шумілінскі край : зб. навук. арт. / навук. рэд. 

В. М. Ляўко ; рэдкал.: В. В. Даніловіч [і інш.]. — Мінск : Бел. навука, 2018. — С. 167–173; Ласкавы, Г. В. Курганы 

з каменнымі выкладкамі на паўночным усходзе Беларусі (па матэрыялах курганнага могільніка Вышадкі) / 

Г. В. Ласкавы, І. М. Лаппо // Гістарычна-археалагічны зборнік. — Мінск, 1994. — № 3. — С. 148–160; Левко, О. Н. 

Языческие реликты погребальных памятников ХII–ХVII вв. Оршанского Поднепровья / О. Н. Левко // Доклады 

Национальной академии наук Беларуси. — 2013. — Т. 57, № 3. — С. 116–123; Раппопорт, П. А. Полоцкое 

зодчество ХII века / П. А. Раппопорт // Советская археология. — 1980. — № 3. — С. 142–161; Харытановіч, З. А. 

Археалагічныя даследаванні на гарадзішчы і селішчы Стары Лепель у 2008 г. / З. А. Харытановіч // Матэрыялы па 

археалогіі Беларусі. — Мінск, 2011. — Вып. 20. — С. 300–307. 
8
 Одэрборн, П. Праўдзівы і грунтоўны аповед пра веру русаў / П. Одэрборн // Беларускі гістарычны 

агляд. — 2005. — Т. 12, сш. 1–2. — С. 167–189. 
9

 Тастаменты шляхты і мяшчан Беларусі другой паловы ХVI ст. (з актавых кніг Нацыянальнага 

гістарычнага архіва Беларусі) / склад. : А. Ф. Аляксандрава, В. У. Бабкова, І. М. Бобер. — Мінск : Беларус. Энцыкл. 

імя П. Броўкі, 2012. — 736 с. ; іл. 

складаюць распараджэнні маёмаснага характару, якія рэгулявалі перадачу 

зямельных уладанняў і рухомай маёмасці ў спадчыну. Шэраг завяшчанняў 

ўтрымліваюць пажаданні адносна абставін пахавання. Асобныя згадкі пра 

пахаванні ўтрымліваюцца ў іншых дакументальных і апавядальных крыніцах, 

апублікаваных у ХIХ–ХХ стст. У рабоце выкарыстаны такія выяўленчыя 

крыніцы, як іконы Успення Маці Боскай ХVII–ХVIII стст., апублікаваныя 

Н. Ф. Высоцкай
10

. 

Параграф 1.3 «Метады даследавання» ўтрымлівае характарыстыку 

метадаў, выкарыстаных аўтарам. Метадалагічны падмурак даследавання склалі 

прынцыпы гістарызму, аб’ектыўнасці і сістэмнасці. Магчымасць іх рэалізацыі 

забяспечваецца комплексным выкарыстаннем археалагічных і пісьмовых крыніц; 

папаўненнем фактаграфічнай базы археалогіі шляхам увядзення ў навуковы 

зварот уласных палявых матэрыялаў; міждысцыплінарным сінтэзам 

з выкарыстаннем даных археалогіі, фізічнай антрапалогіі, пісьмовых крыніц 

і этнаграфіі пры гістарычнай рэканструкцыі пахавальнага абраду. 

Даследаванне праводзілася з дапамогай комплексу агульнанавуковых, 

спецыяльных гістарычных, археалагічных і міждысцыплінарных метадаў, 

выкарыстанне якіх абумоўлена спецыфікай прадмета даследавання. Пры 

разведках, шурфоўках і раскопках на шэрагу сельскіх могільнікаў Беларускага 

Падзвіння выкарыстоўваліся агульнанавуковыя метады эмпірычнага даследавання 

(назіранне, вымярэнне) разам з метадамі і прыёмамі палявой археалогіі 

(візуальная разведка, графічная і фотафіксацыя, раскопкі і інш.). Апрацоўка 

палявога матэрыялу вялася з выкарыстаннем метадаў і прыёмаў камеральнай 

археалогіі (апісанне, стратыграфічны метад).  

На кабінетным этапе даследавання выкарыстоўваліся агульнанавуковыя 

агульналагічныя (аналіз, сінтэз, параўнанне, абагульненне, індукцыі і дэдукцыя, 

класіфікацыя, параўнаўчы аналіз) і міждысцыплінарныя метады (картаграфічны 

і статыстычны). Шырокае выкарыстанне знайшоў такі агульнанавуковы метад 

тэарэтычнага пазнання, як фармалізацыя. 

У другой главе «Класіфікацыя, картаграфаванне пахавальных помнікаў 

Беларускага Падзвіння XIV–XVIII стагоддзяў і фактары ўплыву на іх 

развіццё» праведзена класіфікацыя могільнікаў рэгіёна, картаграфаванне 

могільнікаў і аб’ектаў, што маюць знешнія прыкметы пахаванняў даследуемага 

перыяду (каменныя надмагіллі, крыжы), а таксама вылучаны фактары ўплыву на 

развіццё пахавальных помнікаў. 

У параграфе 2.1 «Класіфікацыя пахавальных помнікаў Беларускага 

Падзвіння XIV–XVIII стагоддзяў» могільнікі дзеляцца на дзве групы, 

вылучаныя паводле прыналежнасці могільніка да сельскага або да гарадскога 
                                                 

10
 Жывапiс Беларусi XII–XVIII стагоддзяў: Фрэска. Абраз. Партрэт : [альбом] / склад.: Н. Ф. Высоцкая, 

Т. А. Карповіч. — Мінск : Беларусь, 1980. — 315 с. ; іл. — мал. 39, 53, 72, 88, 95. 

пасялення. Кожная група ўключае ў свой склад катэгорыі. Сельскія могільнікі 

ўключаюць наступныя катэгорыі: 1) могільнікі на пляцоўках курганных груп 

папярэдняга перыяду (Вышадкі, Бірулі, Ілава, Жарнасекава); 2) грунтавыя 

могільнікі (Лучна І, Лучна ІІ, Туржэц 2, Бірулі, Івесь і Доўгае, Клешчына, 

Дубраўка, Міхалінава), у складзе якіх вылучаецца падкатэгорыя грунтавых 

могільнікаў на пляцоўках гарадзішчаў папярэдняга перыяду (Новы Болецк, Стары 

Лепель). 

Паводле надмагільных збудаванняў пахаванняў, якія складаюць могільнік, 

вылучаюцца чатыры віды могільнікаў: 1) з каменнымі надмагіллямі (Бірулі, 

Ваўча, Вышадкі, Ілава, Клешчына, Лучна ІІ, Маргавіца, Перавоз IV, Пуцілкавічы, 

Туржэц 2); 2) з каменнымі надмагіллямі і каменнымі крыжамі (Доўгае, Дубраўка, 

Жарнасекава, Івесь, Лукомль, Міхалінава, Новы Болецк); 3) з каменнымі крыжамі 

(Стары Лепель); 4) без надмагілляў (Лучна I). 

Гарадскія пахавальныя помнікі прадстаўлены дзвюма катэгорыямі: 

1) пахаваннямі ў храмах (Сафійскім саборы, Спаса-Праабражэнскай царкве 

ў Полацку, Дабравешчанскай і Свята-Духаўскай цэрквах у Віцебску); 

2) прыхрамавымі могілкамі (полацкімі некропалямі на стрэлцы Ніжняга замка, 

каля царквы на рове, на тэрыторыі дамініканскага кляштара, віцебскімі 

могільнікамі каля Дабравешчанскай, Увядзенскай, Уваскрасенскай (Рынкавай) 

цэркваў). У межах першай катэгорыі вылучаюцца 3 падкатэгорыі: 1) пад 

падлогай; 2) у скляпах мураваных храмаў; 3) у нішах, зробленых у сценах. 

У параграфе 2.2 «Картаграфаванне і асаблівасці размяшчэння 

пахавальных помнікаў Беларускага Падзвіння XIV–XVIII стагоддзяў як 

адлюстраванне характару заселенасці рэгіёна» праведзена картаграфаванне 

могільнікаў і аб’ектаў, што маюць знешнія прыкметы пахаванняў даследуемага 

перыяду (каменныя надмагіллі, крыжы). Вызначаны іх лакалізацыя адносна 

прыродных аб’ектаў, раёны максімальнай канцэнтрацыі. Адзначана 

нераўнамернасць размяшчэння могільнікаў, большасць з якіх канцэнтруецца на 

левым беразе Дзвіны. Адзначана сувязь паміж нераўнамерным размяшчэннем 

могілак і нераўнамерным характарам заселенасці рэгіёна. 

У параграфе 2.3 «Фактары ўплыву на развіццё пахавальных помнікаў 

Беларускага Падзвіння ў ХIV–ХVIII стст.» вылучаны наступныя фактары: 

1) гістарычная традыцыя; 2) сацыяльна-палітычныя катаклізмы; 3) змены 

тапаграфічнай структуры горада; 4) канфесійны фактар; 5) развіццё культавай 

архітэктуры; 6) дзяржаўная палітыка. Іх уздзеянне адбывалася комплексна. 

Спалучэнне і вага фактараў змяняліся на працягу вывучаемага перыяду. 

Глава 3 «Сельскія могільнікі Беларускага Падзвіння XIV– 

XVIII стагоддзяў і іх храналогія» складаецца з двух параграфаў. У параграфах 

3.1 «Могільнікі на пляцоўках курганных груп папярэдняга перыяду», 



13 

 

3.2 «Грунтавыя могільнікі» дана характарыстыка і вызначана храналогія 

помнікаў пазначаных катэгорый. 

Глава 4 «Гарадскія могільнікі Беларускага Падзвіння XIV–XVIII 

стагоддзяў і іх храналогія» прысвечана характарыстыцы гарадскіх пахавальных 

помнікаў і вызначэннем іх храналогіі. У параграфах 4.1 «Прыхрамавыя 

могільнікі» і 4.2 «Пахаванні ўнутры храмаў» дана характарыстыка 

пахавальных помнікаў Полацка і Віцебска і вызначана іх храналогія. 

У главе 5 «Інвентар пахавальных помнікаў Беларускага Падзвіння 

ХIV–ХVIII стагоддзяў і яго храналогія» ахарактарызаваны пахавальны 

і памінальны інвентар даследаваных помнікаў з вызначэннем яго храналогіі. 

У параграфе 5.1 «Пахавальны інвентар могільнікаў Беларускага Падзвіння 

ХIV–ХVIII стагоддзяў» інвентар падзелены на 2 групы. Да першай адносяцца 

дэталі вопраткі (уласна адзенне, абутак, галаўныя ўборы, дэталі касцюма), 

а таксама прадметы хрысціянскага культу асабістага выкарыстання 

і ўпрыгажэнні — маркёры канфесійнай прыналежнасці і сацыяльнага статусу 

пахаваных. Іх наяўнасць не супярэчыць нормам хрысціянскай рэлігіі. Другую 

групу складаюць асабістыя рэчы і манеты. Іх прысутнасць указвае на не поўную 

адпаведнасць хрысціянскаму канону і пераасэнсаванне народных традыцый. 

З распаўсюджваннем хрысціянства адбывалася пераінтэрпрэтацыя ранейшай 

традыцыі («абол памерлых», выкуп месца). 

Параграф 5.2 «Памінальны інвентар могільнікаў Беларускага 

Падзвіння ХVI–ХVIII стагоддзяў» прысвечаны артэфактам, якія сведчаць аб 

ажыццяўленні на могільніках памінальных абрадавых дзеянняў (святы Дзяды, 

Радаўніца або абрад прыкладзінаў). Яны прадстаўлены рэшткамі керамічнага 

посуду, што прысутнічаюць на большасці сельскіх могільнікаў. 

Глава 6 «Развіццё пахавальнага абраду насельніцтва Беларускага 

Падзвіння ХIV–ХVIII стагоддзяў» утрымлівае характарыстыку пахавальнага 

абраду даследаваных помнікаў. Параграф 6.1 «Палеаантрапалагічная 

характарыстыка пахаваных» адлюстроўвае полаўзроставы склад, траўмы 

і хваробы пахаваных. 

У параграфе 6.2 «Заканамернасці размяшчэння пахаванняў» адзначана, 

што пераважная большасць нябожчыкаў знаходзілася ў выцягнутым стане на 

спіне і была арыенціравана галавой на захад. Сельскае насельніцтва 

арыенціравалася на ўзыход сонца, а гарадское — на арыенціроўку храма, пры 

якім размяшчаліся могілкі. У межах могільнікаў прасочваецца тэндэнцыя да 

больш шчыльнага размяшчэння пахаванняў пазнейшага перыяду. Рукі складзены 

на жываце, на грудзях, на тазавых касцях. 

У параграфе 6.3 «Надмагільныя збудаванні» прадстаўлена класіфікацыя 

надмагільных збудаванняў. Крытэрыем дзялення надмагілляў на віды з’яўляюцца 

форма (вымастка, абкладка магілы па перыметры, асобныя валуны, хаатычна 

размешчаныя камяні) і канфігурацыя канструкцыі (вялікі камень у галавах, вялікі 

камень у галавах і нагах, каменны крыж). Адзначана, што для ХIV–ХVI стст. 

характэрны надмагіллі розных формаў, якія ў ХVII–ХVIII стст. змяняюцца 

абкладкамі, асобнымі валунамі ў галавах пахаванняў. З ХVI ст. вядомы каменныя 

крыжы. Для канструкцый ХVII–ХVIII стст. характэрны меншы памер камянёў, 

чым у ХIV–ХVI стст. 

У параграфе 6.4 «Магільныя ямы. Труны. Дадатковыя элементы» 

адзначана канфігурацыя магільных ям, іх глыбіня (да 1,3 м ад узроўню дзённай 

паверхні) і характар засыпкі. Дзіцячыя пахаванні, як правіла, маюць менш 

глыбокія ямы. У засыпцы магіл на пляцоўках гарадзішчаў і на гарадскіх 

некропалях сустракаецца рэчавы матэрыял, які паходзіць з пасяленчага помніка. 

Труны бываюць выдаўбленымі з дрэва; з дошак, змацаваных цвікамі; 

з дошак без выкарыстання цвікоў і з элементамі дэкору. Да дадатковых элементаў 

пахавання адносяцца «каменныя падушкі» і забутоўка прасторы каля труны. 

У параграфе 6.5 «Рэканструкцыя пахавальнага абраду па даных 

археалогіі, этнаграфіі і пісьмовых крыніц» праведзена рэканструкцыя 

пахавальнага абраду даследаваных сельскіх і гарадскіх могільнікаў з улікам 

полаўзроставай, сацыяльнай і канфесійнай прыналежнасці пахаваных. 

 

ЗАКЛЮЧЭННЕ 

 

Асноўныя навуковыя вынікі дысертацыйнага даследавання 

Такім чынам, даследаванне пахавальных помнікаў Беларускага Падзвіння 

ХIV–ХVIII стст. дазволіла прыйсці да наступных высноў: 

1) сельскія пахавальныя помнікі Беларускага Падзвіння ХIV–ХVIII стст. 

прадстаўлены дзвюма катэгорыямі: 1) могільнікамі на пляцоўках курганоў 

(Вышадкі Гарадоцкага, Бірулі Докшыцкага, Ілава Шумілінскага, Жарнасекава 

Бешанковіцкага раёнаў); 2) грунтавымі могільнікамі (Лучна І, Лучна ІІ, Туржэц 2 

Полацкага, Бірулі Докшыцкага, Івесь і Доўгае Глыбоцкага, Клешчына 

Бешанковіцкага, Дубраўка Гарадоцкага, Міхалінава Лёзненскага раёнаў). 

Некаторыя з грунтавых могільнікаў размешчаны на пляцоўках гарадзішчаў 

папярэдняга перыяду (Новы Болецк Гарадоцкага, Стары Лепель Лепельскага 

раёнаў). Адзінкавыя помнікі магчыма аднесці да познесярэдневяковых курганоў 

(Забалоцце Лепельскага раёна). 

Паводле каменных надмагільных збудаванняў вылучаюцца чатыры віды 

сельскіх могільнікаў: ) з каменнымі надмагіллямі (Бірулі, Ваўча, Вышадкі, Ілава, 

Клешчына, Лучна ІІ, Маргавіца, Перавоз IV, Пуцілкавічы, Туржэц 2); 

2) з каменнымі надмагіллямі і каменнымі крыжамі (Доўгае, Дубраўка, 

Жарнасекава, Івесь, Лукомль, Міхалінава, Новы Болецк); 3) з каменнымі крыжамі 

(Стары Лепель); 4) без надмагілляў (Лучна I).  

Гарадскія пахавальныя помнікі Беларускага Падзвіння ХIV–ХVIII стст. 

прадстаўлены двума катэгорыямі: 1) пахаваннямі ў храмах і 2) прыхрамавымі 

могільнікамі. Пахаванні ў храмах 1) размяшчаліся пад падлогай (віцебская 

Дабравешчанская, полацкая Багаяўленская цэрквы); 2) у скляпах мураваных 

храмаў (полацкія Сафійскі сабор, Спаса-Праабражэнская царква, касцёл 

св. Стэфана, віцебскія Святадухаўская і Уваскрасенская (Рынкавая) цэрквы); 

у нішах, зробленых у сценах (полацкі Сафійскі сабор) [5; 12; 16; 35]. 

2) картаграфаванне археалагічна вывучаных пахавальных помнікаў 

Беларускага Падзвіння ХIV–ХVIII стст. і аб’ектаў з каменнымі надмагільнымі 

канструкцыямі паказвае нераўнамернасць іх размяшчэння. Пераважная большасць 

помнікаў знаходзіцца на левым беразе Дзвіны. Найбольшая іх канцэнтрацыя 

назіраецца ўздоўж рэк Дзісна (Глыбоцкі раён), Ушача (Полацкі, Ушацкі, 

Лепельскі раёны), Ула (Бешанковіцкі раён) і іх прытокаў, а таксама на 

водападзеле Дзвіны і Бярэзіны Дняпроўскай. На правым беразе Заходняй Дзвіны 

пахавальныя помнікі ХIV–ХVIII стст. сустракаюцца пераважна ў Гарадоцкім 

раёне. Дыспрапорцыі ў іх размяшчэнні адлюстроўваюць нераўнамернае засваенне 

і заселенасць рэгіёна [1; 2; 11; 13; 34]. 

3) Сельскія могільнікі на пляцоўках курганных груп існавалі ў межах усяго 

даследуемага перыяду: Вышадкі — мяжа ХIII–ХIV — ХV ст.,  

Бірулі — ХV–ХVI стст., Ілава — ХVII–ХVIII стст., асобныя з іх  

(Жарнасекава — ХVI–ХVIII стст.) працягвалі дзейнічаць ў ХІХ ст. Храналогія 

сельскіх грунтавых могільнікаў выходзіць за межы ХIV–ХVIII стст.: Лучна ІІ 

(ХIII–ХIV стст.), Івесь (ХIV–ХVI), Лучна І (другая палова ХVI ст.), Доўгае (ХV–

ХVIII стст.), Дубраўка (ХVII–ХVІІІ стст.). Могільнікі Клешчына (XVII–XIX стст.) 

і Міхалінава (ХVII–ХІХ стст.) узніклі ў канцы даследуемага перыяду і працягвалі  

дзейнічаць у ХІХ ст. 

Найбольш раннія пахаванні даследуемага перыяду адзначаны на 

могільніках, што існавалі з ХII–ХIII стст. і заняпалі ў ХIV ст. У ХIV–ХVI стст. на 

Беларускім Падзвінні ўзніклі могільнікі, не звязаныя з папярэднімі. У ХVII–

ХVIII стст. з’явіліся новыя могільнікі, частка з якіх працягвала існаваць у ХIХ ст. 

[3; 4; 5; 6; 7; 8; 9; 10; 13; 14; 15; 33; 34; 41; 42]. 

Найбольш раннія пахаванні ў гарадах адносяцца да прыхрамавых грунтавых 

могільнікаў, што існавалі з ХII–ХIII стст. (на стрэлцы Ніжняга замка ў Полацку, 

каля Дабравешчанскай царквы ў Віцебску). Новыя прыхрамавыя могільнікі 

з’явіліся ў ХV–ХVI стст. і звязаны з новымі культавымі будынкамі. У ХVII–

ХVIII стст. іх колькасць узрасла. Гарадскія грунтавыя могільнікі, у адрозненне ад 

сельскіх, відавочна прыналежны да храмаў і адрозніваюцца адсутнасцю каменных 

надмагільных збудаванняў. Пахаванні ў саміх храмах у межах даследуемага 

перыяду вядомы з ХVI ст. З развіццём мураванага культавага будаўніцтва ў ХVII–

ХVIII стст. іх колькасць павялічылася. Пахаванні ў храмах прызначаліся для 

прадстаўнікоў сацыяльнай эліты: вышэйшага духавенства, шляхты, гарадскога 

патрыцыяту. 

На развіццё пахавальных могільнікаў аказвалі ўплыў наступныя фактары: 

1) гістарычная традыцыя — сувязь пахаванняў вывучаемага перыяду 

з могільнікамі папярэдняга часу (могільнікі Лучна II, Новы Болецк, некропалі на 

стрэлцы Ніжняга замка ў Полацку і каля Дабравешчанскай царквы ў Віцебску 

маюць пераемнасць з папярэднім перыядам); 2) сацыяльна-палітычныя 

катаклізмы (заняпад і ўзнікненне могільнікаў); 3) канфесійны фактар (заснаванне 

асобных могілак для розных канфесій); 4) змены ў тапаграфічнай структуры 

горада (узнікненне новых могілак на пасадах); 5) развіццё культавай архітэктуры 

(узнаўленне пахаванняў у мураваных храмах ХVIII ст.); 6) дзяржаўная палітыка 

(вынас могілак за межы гарадоў у канцы ХVIII ст.) [5; 12; 16; 35]. 

4) даследаваныя сельскія і гарадскія пахаванні ў асноўным безынвентарныя, 

што ўказвае на хрысціянскі канон пахавання. Асобныя пахаванні маюць рэшткі 

вопраткі (адзення, галаўных убораў, абутку, дэталі касцюма), упрыгажэнні 

і прадметы асабістай набожнасці. Большасць прадметаў з’яўляецца адзнакай 

сацыяльнага статусу. Некаторыя ўпрыгажэнні могуць вызначацца як прадметы 

з хрысціянскай сімволікай. З канца ХV ст. у сельскіх і гарадскіх пахаваннях 

з’яўляюцца манеты, колькасць якіх узрастае ў ХVII–ХVIII стст. Манеты 

ў пахаваннях могуць разглядацца як хрысціянскае пераасэнсаванне народнай 

традыцыі, якая склалася на аснове язычніцкай («абол памерлых», выкуп месца). 

Пахавальны інвентар не мае вузкай даціроўкі. Найбольшая колькасць рэчаў 

адзначана ў жаночых пахаваннях. У мужчынскіх і асабліва ў дзіцячых пахаваннях 

інвентар абмежаваны. 

На сельскіх могілках сустракаюцца фрагменты керамічнага посуду ХVI–

ХVIII стст., якія паводле размяшчэння над магіламі могуць інтэрпрэтавацца як 

памінальны інвентар. Гэта суадносіцца з этнаграфічна зафіксаванымі абрадамі 

«прыкладзінаў», «трацінаў», а таксама Дзядамі і Радаўніцай [13; 14; 15; 16; 17; 18; 

19; 20; 21; 22; 23; 24; 25; 26; 27; 28; 36; 37; 38; 39; 43]. 

5) Як сельскае, так і гарадское насельніцтва хавала нябожчыкаў 

у выцягнутым на спіне стане з рукамі, складзенымі на тазавых касцях, жываце ці 

грудзях, пераважна галавой на захад (магчымы сезонныя адхіленні). Некаторыя 

выпадкі іншай арыенціроўкі сустракаюцца на гарадскіх могілках і звязаны 

з прыналежнасцю пахаваных да розных канфесій. Наяўнасць трун археалагічна 

засведчана ў прыкладна 40% пахаванняў для ХIV–ХVI стст. і ў прыкладна 60% 

пахаванняў для ХVII–ХVIII стст. Труны былі зроблены з дошак, радзей — 

выдаўблены з цэльнага дрэва. 

Большасць даследаваных сельскіх могільнікаў, у адрозненне ад гарадскіх, 

не прывязана да храмаў. Пахаванні на іх пераважна маюць каменныя надмагіллі 

ў выглядзе валунных вымастак, абкладак, вялікіх валуноў (у тым ліку з выявамі 

крыжоў), каменных крыжоў у галавах. На сельскіх могільніках ХVII–ХVIII стст. 

зафіксаваны падпахаванні дзяцей ва ўжо існуючыя магілы (пераважна, жанчын), 

а таксама ажыццяўленне памінальных абрадаў (украпванні вугалю, зольныя 

праслойкі, памінальны інвентар). 

Сацыяльны аспект пахавальнай практыкі праяўляўся найперш у дзеяннях, 

не фіксуемых археалагічна (складанне тэстаментаў, ахвяраванні храмам 

і манастырам). Прадстаўнікоў шляхецкага саслоўя хавалі пераважна ва ўласных 

маёнтках, гарадскі патрыцыят — у храмах або на могілках каля іх. Пахаванні 

сацыяльнай эліты часта вылучаюцца спецыяльна аздобленымі трунамі, адзеннем 

з дарагіх тканін, больш разнастайным інвентаром. Канфесійныя адрозненні 

ў пахавальнай абраднасці выражаны слаба і заключаюцца ў пахаванні 

нябожчыкаў на могілках пэўнай канфесіі, арыенціроўцы пахаваных, рэчах 

з выразнымі канфесійнымі прыкметамі [12; 13; 22, 29; 30; 31; 32; 35; 39; 40]. 

 

Рэкамендацыі па практычным выкарыстанні вынікаў даследавання 

Вынікі дысертацыйнага даследавання могуць быць выкарыстаны пры 

вырашэнні наступных праблем археалогіі, гісторыі, этналогіі Беларусі ХIV–

ХVIII стст.: 1. распрацоўцы схемы развіцця пахавальнай абраднасці на тэрыторыі 

Беларусі на працягу шырокага храналагічнага дыяпазону; 2. удакладненні 

храналогіі пахавальных помнікаў і астэалагічных матэрыялаў позняга 

сярэдневякоўя — новага часу; 3. вызначэнні ўплыву канфесійных працэсаў на 

светапогляд і светаўспрыманне вясковага і гарадскога насельніцтва; 4. вызначэнні 

генезісу святаў беларускага народнага календара (Дзядоў, Радаўніцы). 

Асноўныя вынікі даследавання запатрабаваны ў сістэме вышэйшай 

адукацыі і культуры. Яны ўкарэнены ў навучальны працэс установы адукацыі 

«Полацкі дзяржаўны ўніверсітэт», дзе выкарыстоўваюцца ў лекцыйных курсах, 

а таксама ў работу навукова-даследчай і асветнай установы культуры 

«Нацыянальны Полацкі гісторыка-культурны музей-запаведнік», дзе 

выкарыстоўваюцца ў экспазіцыйнай і культурна-асветніцкай дзейнасці. Таксама 

вынікі даследавання могуць быць запатрабаваны ў сферы турызму (распрацоўка 

экскурсійных маршрутаў і праграм). 

Пахавальныя помнікі Беларускага Падзвіння XIV–XVIII стагоддзяў 

 

Ключавыя словы: пахавальны помнік ХIV–ХVIII стст., Беларускае 

Падзвінне, пахаванне, пахавальны комплекс, могільнік, пахавальны абрад, 

пахавальны інвентар. 

Мэта работы: характарыстыка пахавальных помнікаў Беларускага 

Падзвіння XIV–XVIII стст. як матэрыяльнага ўвасаблення пахавальнага абраду 

насельніцтва рэгіёна. 

Метады даследавання. Метадалагічны падмурак даследавання склалі 

прынцыпы гістарызму, аб’ектыўнасці і сістэмнасці. Даследаванне праводзілася 

з дапамогай метадаў і прыёмаў палявой (візуальная разведка, фотафіксацыя, 

раскопкі) і камеральнай (стратыграфічны метад) археалогіі, спецыяльных 

гістарычных (гісторыка-параўнаўчы, гісторыка-генетычны), міждысцыплінарных 

(картаграфічны, статыстычны) і агульнанавуковых (аналіз, сінтэз, параўнанне, 

абагульненне, індукцыя, дэдукцыя, класіфікацыя, фармалізацыя, сістэмны, 

гістарычны) метадаў. 

Атрыманыя вынікі і іх навізна. Упершыню ў выніку сістэматызацыі 

звестак аб пахавальных помніках Беларускага Падзвіння ХIV–ХVIII стст. 

праведзена картаграфаванне могільнікаў і вызначана сувязь іх тэрытарыяльнага 

размеркавання з пасяленчай структурай. Распрацавана дэталёвая класіфікацыя 

пахавальных помнікаў, вылучаны іх катэгорыі і віды. Прасочаны асаблівасці 

пахавальных помнікаў сельскага і гарадскога насельніцтва Беларускага Падзвіння 

ХIV–ХVIII стст. і храналагічныя змены ў іх развіцці. Прадстаўлена класіфікацыя 

інвентару пахавальных помнікаў рэгіёна з вылучэннем асобных груп, катэгорый 

і відаў. Вылучаны фактары развіцця пахавальных помнікаў ХIV–ХVIII стст. 

Рэканструяваны пахавальны абрад сельскага і гарадскога насельніцтва 

Беларускага Падзвіння ХІV–ХVІІІ стст. і прасочана яго развіццё. 

Рэкамендацыі па практычным выкарыстанні вынікаў. Вынікі 

дысертацыйнага даследавання могуць быць выкарыстаны ў навуковай літаратуры 

пры распрацоўцы пытанняў развіцця пахавальнай абраднасці, для ўдакладнення 

храналогіі пахавальных помнікаў, у навучальным працэсе для распрацоўкі 

лекцыйных курсаў па археалогіі і гісторыі Беларусі, у музейнай рабоце пры 

арганізацыі выстаў. 

Сфера выкарыстання: археалогія, гісторыя, адукацыя, музейная справа. 

Погребальные памятники Белорусского Подвинья XIV–XVIII веков 

 

Ключевые слова: погребальный памятник ХIV–ХVIII вв., Белорусское 

Подвинье, погребение, погребальный комплекс, могильник, погребальный обряд, 

погребальный инвентарь. 

Цель работы: характеристика погребальных памятников Белорусского 

Подвинья XIV–XVIII вв. как материального воплощения погребального обряда 

населения региона. 

Методы исследования. Методологическую основу исследования составили 

принципы историзма, объективности и системности. Исследование проводилось 

с помощью методов и приёмов полевой (визуальная разведка, фотофиксация, 

раскопки) и камеральной (стратиграфический метод) археологии, специальных 

исторических (историко-сравнительный, историко-генетический), 

междисциплинарных (картографический, статистический) и общенаучных 

(анализ, синтез, сравнение, обобщение, индукция, дедукция, классификация, 

системный, исторический) методов. 

Полученные результаты и их новизна. Впервые в результате 

систематизации сведений о погребальных памятниках Белорусского Подвинья 

ХIV–ХVIII вв. проведено картографирование могильников и определена связь их 

территориального распределения с поселенческой структурой. Разработана 

детальная классификация погребальных памятников, выделены их категории 

и виды. Прослежены особенности погребальных памятников сельского 

и городского населения Белорусского Подвинья ХIV–ХVIII вв. и хронологические 

изменения в их развитии. Представлена классификация инвентаря погребальных 

памятников региона с выделением отдельных групп, категорий и видов. 

Выделены факторы развития погребальных памятников ХIV–ХVIII вв. 

Реконструирован погребальный обряд сельского и городского населения 

Белорусского Подвинья ХIV–ХVIII вв. и прослежено его развитие. 

Рекомендации по практическому использованию результатов. 

Результаты диссертационного исследования могут быть использованы в научной 

литературе при разработке вопросов развития погребальной обрядности, для 

уточнения хронологии погребальных памятников, для разработки лекционных 

курсов по археологии и истории Беларуси, в музейной работе при организации 

выставок. 

Область применения: археология, история, образование, музейное дело. 

SUMMARY 

 

Charauko Viktar Uladzimiravich 

 

Funeral monuments of Belarusian Dvina region of the 14
 th

–18
th

 centuries 

 

Key words: funeral monument of the 14
th
–18

th
 centuries, Belarusian Dvina 

region, burial, burial complex, cemetery, burial rite, grave goods. 

Research objective: specification of the funerary monuments of the Belarusian 

Dvina region of the 14
th
–18

th
 centuries as the material embodiment of the burial rite in 

the region. 

Research methods: the research was based on principles of historicism, 

objectivity and systemacity. In work archaeological (exploration, photo fixation, 

excavation; stratigraphic), special historical (historical-comparative, historical-genetic), 

interdisciplinary (cartographical, statistical) and general scientific (analysis, synthesis, 

comparison, generalization, induction, deduction, classification, formalization, 

systemic, historical) research methods were applied. 

Results of the research and its novelty. For the first time the mapping of the 

burial grounds was carried out and the relation of their territorial distribution with the 

settlement structure was determined as a result of the systematization of information 

about the funeral monuments of the Belarusian Dvina region of the 14
th
–18

th
 centuries. 

A detailed classification of funeral monuments has been developed. The features of 

funeral monuments of the rural and urban population of the Belarusian Dvina region of 

the 14
th
–18

th
 centuries and chronological changes in their development were traced. The 

classification of the inventory of funeral monuments of the region with the allocation of 

certain groups, categories and types was presented. The development factors of funeral 

monuments of the 14
th
–18

th
 centuries were highlighted. The funeral rite of the rural and 

urban population of the Belarusian Dvina region of the 14
th
–18

th
 centuries was 

reconstructed and its development was traced. 

Recommendations on application. The results of the dissertation research can 

be used in the scientific literature to develop questions on the development of funeral 

rites, to clarify the chronology of funeral monuments, to develop lecture courses on 

archeology and history of Belarus, in museum work for exhibitions creation. 

Field of application: archaeology, history, education, museology. 

